
Qoraqalpogʻiston Respublikasi 
Maktabgacha va maktab taʼlimi vazirligi, 

Toshkent shahar va viloyatlar 
maktabgacha va maktab taʼlimi 

boshqarmalariga

                Tuman (shahar) maktabgacha 
                 va maktab taʼlimi boʻlimlariga

Oʻzbekiston Respublikasi Vazirlar Mahkamasining 2019-yil 30-sentabrdagi
823-sonli qarori bilan tasdiqlangan “Umumiy oʻrta taʼlim muassasalarining oʻrnak
koʻrsatgan xodimlarini ragʻbatlantirishning direktor jamgʻarmasini tashkil etish va
uning mablagʻlaridan foydalanish tartibi toʻgʻrisida”gi Nizomning 13-bandida
pedagog xodimlarning bazaviy tarif stavkasiga har oylik ustama belgilash,
umumtaʼlim muassasalari xodimlariga mukofotlar berish va ularga moddiy yordam
koʻrsatish ishchi guruh majlisi qarori bilan ochiq muhokama orqali hamda
umumtaʼlim muassasasining pedagogik kengashi fikrlarini hisobga olib,
Jamgʻarmada nazarda tutilgan mablagʻlar doirasida amalga oshirilishi belgilangan.

Mazkur Nizomning 33-bandida umumtaʼlim muassasalari xodimlariga
moddiy yordam kalendar yil davomida ikki lavozim maoshi (oʻqituvchining tarif
stavkasi) miqdorigacha xodimning oʻzi va yaqin qarindoshi (otasi, onasi, turmush
oʻrtogʻi, farzandi) vafot etganda, ogʻir kasallikka chalinganda, xodim tabiiy ofatdan
zarar koʻrganda koʻrsatilishi belgilangan.

Shunga qaramasdan, bugungi kunda koʻplab umumiy oʻrta taʼlim
muassasalari tomonidan oʻrnak koʻrsatgan xodimlarini ragʻbatlantirishning direktor
jamgʻarmasida nazarda tutilgan mablagʻlar yetarli boʻlmasa ham moddiy yordam
koʻrsatish boʻyicha hududiy adliya boshqarmalari huzuridagi yuridik xizmat
koʻrsatish markazlarining ijobiy xulosalariga koʻra buyruqlar rasmiylashtirilib
kelinmoqda.

Tegishli tahlillar natijasida ayrim joylarda 2024-yil dekabr oyi uchun direktor
jamgʻarmasidan toʻlanishi lozim boʻlgan toʻlovlar joriy yilgi xarajatlar smetasining
yanvar oyidagi mablagʻlari doirasida amalga oshirilmasdan, direktor jamgʻarmasi



boʻyicha keyingi oylar uchun rejalashtirilgan mablagʻlarni yanvar oyiga koʻchirish
orqali xodimlarga moddiy yordam toʻlanganligi maʼlum boʻldi. 

Bunday holatlar maktablarning direktor jamgʻarmasi uchun har oylik
rejalashtirilgan mablagʻlarning sun’iy ravishda yetishmovchiligini keltirib
chiqarmoqda.

Masalan:  Shoʻrchi tumanida 949,9 mln.soʻm moddiy yordam toʻlovlarini toʻlab berish
uchun 482,5 mln.soʻm, Bandixon tumanida 427,8 mln.soʻm moddiy yordam toʻlovlarini toʻlab
berish uchun 180,0 mln.soʻm, Mirzachoʻl tumanida 472,8 mln.soʻm moddiy yordam toʻlovlarini
toʻlab berish uchun 320,8 mln.soʻm, Zarbdor tumanida 297,2 mln.soʻm moddiy yordam
toʻlovlarini toʻlab berish uchun 208,4 mln.soʻm, Shofirkon tumanida 371,9 mln.soʻm moddiy
yordam toʻlovlarini toʻlab berish uchun 287,7 mln.soʻm mablagʻlar yanvar oyiga koʻchirilganligi
maʼlum boʻldi.

Ma’lumot uchun: Mirzachoʻl tumani 17-maktab xarajatlar smetasining direktor
jamgʻarmasiga yanvar oyi uchun 9,0 mln.soʻm mablagʻ rejalashtirilgan bo‘lsada, ammo
60,0 mln.soʻm kassa xarajati qilingan, 14-maktab 7,0 mln.soʻm reja, 41,0 mln.soʻm kassa
xarajati, Qorakoʻl tumani 27-maktab 10,0 mln.soʻm reja, 50,0 mln.soʻm kassa xarajati,
Muzrabod tumani 41-maktab 14,0 mln.soʻm reja, 66,0 mln.soʻm kassa xarajati,
Nurota tumani 14-maktab 12,0 mln.soʻm reja, 58,0 mln.soʻm kassa xarajati qilingan. 

Umumtaʼlim muassasalarining xarajatlar smetasida rejalashtirilgan
mablagʻlar keyingi oylarda kamayishi budjet toʻgʻrisidagi qonunchilikga muvofiq
budjet va smeta-shtat intizomi buzilishiga, xodimlarning ish haqi va qoʻshimcha
toʻlovlarini oʻz vaqtida toʻlanmasligiga olib kelmoqda. 

Bu esa, oʻz navbatida, xodimlarning haqli eʼtirozlari va tizimda amalga
oshirilayotgan islohotlarga nisbatan ishonchsizlik kayfiyatini keltirib chiqarmoqda.

Yuqoridagilardan kelib chiqib, Sizdan:
umumtaʼlim muassasalari xodimlariga moddiy ragʻbatlantirish boʻyicha

tegishli buyruqlarni har bir oy uchun direktor jamgʻarmasida rejalashtirilgan
mablagʻlar doirasida rasmiylashtirish, bunda:

birinchi navbatda, direktor jamgʻarmasidan toʻlanishi belgilangan har oylik
ustama va boshqa qoshimcha toʻlovlar toʻlanishini taʼminlash;

shundan soʻng, qolgan mablagʻlar hisobidan tegishli oy uchun rejalashtirilgan
mablagʻlar hajmidan oshib ketmagan holda zaruratga koʻra moddiy yordam
koʻrsatilishini qatʼiy nazoratga olish va sun’iy ravishda mablagʻ yetishmovchilik
holatlarini cheklash;

umumtaʼlim muassasalari xodimlariga moddiy yordam koʻrsatish boʻyicha
qabul qilingan buyruqlarni qayta koʻrib chiqish;

yuqorida koʻrsatib oʻtilgan topshiriqlarning bajarilishi yuzasidan shaxsan
birinchi rahbarlar javobgar ekanligini eslatib oʻtib, vazifalar ijrosini ta’minlanishini
nazoratga olishingiz soʻraladi.

